
Xülasə 

 
Türk cəmiyyətində din hər zaman öz təsirini göstərən əhəmiyyətli fak-

torlardan biri olmuşdur. Demək olar ki, həyatın bütün sahələrinə müdaxilə 
etməyi bacaran dini düşüncə ilə üzləşmək türk ziyalısı üçün hər zaman çətin-
lik yaratmışdır. Çünki bu sayədə ziyalılar qrupu bir mənada xalqı qarşısına 
almaq məcburiyyətində qalmışdır. Buna görə müasirləşmə prosesində köhnə 
sistem tənqid olunarkən, ümumiyyətlə, dinin tənqid mövzusunun xaricində 
tutulmasına diqqət göstərilmişdir. Mütəfəkkirlər, müasirləşmənin xalq tərə-
findən yaxşı bir şəkildə başa düşülməsi və mənimsənməsi üçün dini, həyatın 
hər hansı bir mərhələsinə əlavə etmək məcburiyyətində qalmışdır. Dinlə əla-
qədar irəli sürülən fikirlərlə birlikdə əxlaq da İslam dünyasında, üzərində ən 
çox mübahisə edilən mövzulardan biri olmuşdur. Müasirləşmə prosesində 
türk ziyalısı din və əxlaqdan hərəkətlə reallaşdırılan dəyişiklikləri əsaslandır-
mağa çalışmışdır. Xüsusilə dindən yola çıxaraq əsaslandırılan və sanki dinin 
ayrılmaz bir parçası olaraq qəbul görən əxlaq, cəmiyyətin keçirdiyi hər mər-
hələdə öz təsirini göstərməkdədir. Buna görə mütəfəkkirlər onu dəyərləndi-
rərkən, daha çox din əsaslı bir əxlaqdan bəhs etməyə xüsusi diqqət yetirmiş-
lər. Sözügedən prosesdə din və dindən hərəkətlə əxlaq mövzusuna toxunan 
mütəfəkkirlərdən biri də Əhməd Ağaoğlu olmuşdur. Mütəfəkkir öz əsərlərin-
də din və əxlaqın türk cəmiyyətindəki yerini yenidən şərh edərək, bir növü 
fərqli bir yanaşma formalaşdırmağa çalışmışdır. Dövrün bir çox mütəfəkkiri 
sözügedən mövzulara ehtiyatlı yanaşma yolunu seçsə də, Ə.Ağaoğlu daha 

cəsarətli davranaraq ümumi qəbul görən yanaşma tərzini dəyişdirməyə cəhd 
etmişdir. Bu tədqiqatda əsas məqsəd, Ə.Ağaoğlunun din və dindən hərəkətlə 
əxlaqa dair irəli sürdüyü fikirlərin tarixi və fəlsəfi aspektdən əsaslandırılma-
sına çalışmaqdır. 

Açar sözlər: din, əxlaq, mütəfəkkir, müasirləşmə, türk cəmiyyəti. 
 
Giriş. Müasirləşmə prosesində türklər ilk dövrlərdən etiba-

rən mövcud olan dini həyata təsir etməmək şərti ilə Qərbdən 
praktiki şeylərin alınmasına daha müsbət yanaşırdılar. Odlu silah 
kimi bir çox yeniliklər İslamın yayılmasına xidmət etdiyi üçün 
müsəlmanlar tərəfindən qəbul görülürdü [1, s.59]. Nəticədə din, 
türk ziyalısı üçün əsas faktorlardan biri olaraq qəbul olunmuşdur. 
Müasirləşmək məqsədilə Qərb modelini özü üçün hədəf olaraq 
görən türk ziyalısı, dinin təsirini heç bir zaman görməzdən gəl-
məmişdir. Hətta reallaşdırılan islahatlar zamanı dini mümkün qə-
dər kənarda tutmağa çalışmışdır. Çünki müsəlmanlara görə, İs-
lam aləminin geri qalmasındakı səbəblər dinin özündən deyil, 
onun hökmlərinə uyğun hərəkət edilməməsindən və müsəlmanla-
rın  qəflətlərindən irəli gəlirdi. Müsəlmanlar İslam prinsiplərin-
dən uzaqlaşdığı dərəcədə digərlərindən geri qalmağa başlamışdır 
[2, s.18]. Beləcə din, geriləmə prosesində ona təsir edən faktor-
lardan kənarda tutulmuşdur. 

Dövrün mütəfəkkirlərinə görə, din özündə əxlaqiliyi də eh-
tiva etməkdədir. Əxlaq, insanları digər canlılardan ayıran ən əhə-
miyyətli xüsusiyyətlərdən biri olaraq qəbul edilməkdədir. Bəşə-
riyyət əxlaq sayəsində irəliləməkdədir. Əxlaq olmazsa, insanın 
cəmiyyətdəki vəzifələri də olmaz. Vəzifəsizlik isə heyvan kimi 
yaşamaq deməkdir. Cəmiyyətlər və hökumətlər hüquqa, hüquq 
da əxlaqa əsaslanaraq meydana gəlməkdə və mövcudluqlarını 
davam etdirməkdədirlər. Dövrün mütəfəkkirlərindən Filibeli Əh-
məd Hilmi əxlaqı, səadətin bir qoruyucusu olaraq görməkdədir. 
Ona görə əxlaqın əhəmiyyəti cəmiyyət və fərdlərə yüklədiyi və-
zifələrdən irəli gəlir. Cəmiyyətdə hər fərdin üzərinə düşən bir və-
zifə var. Sözügedən vəzifənin yerinə yetirilməsi zəruridir və bu 
zərurət əxlaq sayəsində təmin edilməkdədir. Bir mənada ölüm-
dən sonrakı həyata vurğu edilməkdədir. Bu fikirlər də din vasitə-
silə əldə edilir və xalqa ötürülür [3, s.49]. Fərd bu dünyada etdik-
lərinin cavabını əxlaq sayəsində axirətdə verəcəyinə inanaraq, 

özünü yaşadığı cəmiyyətin bir parçası olaraq görməkdədir. Belə-
cə, cəmiyyətdə müəyyən nizamın formalaşması reallaşmaqdadır. 
Din də məhz bu proseslərin əsas sütunlarından birini təşkil edir. 

Müasirləşmə prosesində din. Din və mədəniyyət arasında 
sıx bir əlaqə var. Mədəniyyət dedikdə, daha çox maddi, din de-
dikdə isə əxlaqi baxımdan inkişaf nəzərdə tutulmaqdadır [4,             
s. 289]. Qərbin texnikasına, maşınına, müasir elmlərinə qarşı is-
təkli olan türk mütəfəkkirlər, xüsusilə tərbiyə, ailə, əxlaq kimi 
sahələrdə mühafizəkarlığa üstünlük vermişlər. Buna görə əxlaqi 
inkişafın ən yüksək dərəcəyə çatdığı İslamın, irəliləyişə mane ol-
madığı, əksinə onu dəstəklədiyi açıqlanmışdır. İslam aləminə 
qarşı düşmənlərin təhlükə törətməsi səbəbi ilə, hər vaxt qüvvətli 
olmaq və buna görə hazırlanmaq lazımdır. Qüvvətli olmaq sərvə-
tə bağlı olduğu qədər, elm, sənət, ticarət və əkinçilik kimi sahələ-
rin inkişafı ilə də əlaqəlidir. Musa Kazım Əfəndiyə görə, İslam, 
dini bu sahələrin inkişafını fərz buyurmuşdur. İslamın ilk illərin-
də bu qanunlara uyğun gələrək hərəkət edildiyi üçün cəmiyyətdə 
tənbəllik olmamışdır. Müsəlmanlar mütəmadi olaraq yaşamaq və 
yaşatmaq üçün çalışmışlar [5, s.128]. Filibeli, qısaca dinə “bir in-
sanın özündən üstün və möhtac olduğu bir qüdrəti anlaması və 
etiraf etməsi” olaraq tərif verməkdədir [3, s.43]. Dinin lazımlılı-
ğının əhəmiyyətinə toxunan mütəfəkkir, insanın ruhunun da ehti-
yaclarının olduğunu və bu ehtiyacların din vasitəsilə qarşılandı-
ğını ifadə etmişdir. Burada əxlaqdan hərəkətlə dinin cəmiyyətdə-
ki təsirinə diqqət yetirilmişdir. 

Dinsizlikdə səadət yoxdur və səadətin əldə edilməsi üçün o 
cəmiyyətin dinə yaxın olması lazımdır. Türklər üçün səadətin 
yolu İslamdan keçir. Səadət nisbidir və onu maddiyyatla əsaslan-
dırmaq və əlaqələndirmək doğru deyil. Əxlaqın əhəmiyyətinə to-
xunan Filibeli, vicdan və mənəviyyatın cəmiyyətdəki roluna diq-
qət çəkməkdədir. Çünki dinsiz olan insan etdiklərinə görə vicda-
ni olaraq məsuliyyət daşımaz və daha çox öz mənfəətini düşünər. 
Bu ümumi mənfəətin qabağına keçərək, bir mənada anarxiyanın 
meydana gəlməsinə imkan verməkdədir. Əgər dinsiz biri, insanı 
“inkişaf etmiş bir heyvan” olaraq görürsə, o zaman onun övla-
dından, cəmiyyətdən və ya öz cinsindən yaxşılıq gözləmə haqqı 
yoxdur [3, s.58]. 

Musa Kazım Əfəndiyə görə, İslam dininin bütün ictimai 
qaydaları, insan təbiətinə və ağlın mühakimələrinə uyğundur. 
Lakin müəyyən müddət sonra ağıl və elmlə əlaqədar İslam qay-
daları bir dərəcəyə qədər məzhəblərin ehtiyacları və alimlərin bir 
qisminin mənimsədiyi səhv anlayış səbəbi ilə zədələnmişdir. El-
min nəql qismi ağla üstün gəlmişdir. Halbuki İslam dini qədər 
əxlaqi, ictimai, administrativ və siyasi əsaslara istinad edən din 
yoxdur. Din tərəqqipərvər olduğu halda, siyasi rəhbərliyin səhv 
idarəsinə görə bu geriləmə yaşanmaqdadır. İslam bir millətin in-
kişafı və mədəniləşməsi üçün lazımlı olan üsul və əsasları əhatə 
etməkdədir [5, s.123]. Qısaca, gerçək bir mədəniyyətin meydana 
gəlməsi üçün dinə ehtiyac var və buna ən uyğun olan heç şübhə-
siz İslamdır. Məsələn, İslam heç bir zaman sərvət əldə etməyə 
qarşı çıxmamışdır. Burada əhəmiyyətli olan fərdin niyyətidir. 
Əgər o xeyirli işlər etmək üçün sərvət qazanırsa, o zaman Allah 
yolunda çalışır deməkdir [6, s.361]. Mütəfəkkirlər bir mənada iq-
tisadi inkişafın qarşısını dinin almadığını, bunun əvəzinə bir qi-
sim şəxslərin öz mənafeləri üçün bu cür izahlar verdiyini söylə-
məyə çalışmışlar.  

Qərbdəki ziyalılar, geriqalmışlıq səbəbi olaraq dini gördük-
ləri üçün, türk ziyalılarının bir qismi də İslam cəmiyyətlərinin 
buna görə geri qaldıqları fikrini mənimsəmişlər. Səid Həlim Paşa 
bu düşüncənin doğru olmadığını bildirməkdədir. İslam cəmiyyə-
tinin geriqalmışlığı, baş vermiş hadisələrə dair məlumatın qeyri-
kafiliyi ilə əlaqədardır. Bu gerilik əgər dinlə əlaqəlidirsə, o za-
man İslam cəmiyyətində irəliləyişlərin səbəbləri nə idi? Çünki 
irəliləyişlərin yaşandığı dövrdə də din eyni idi. Mütəfəkkir, Av-
ropa elm adamlarının görüşlərinin müsəlman ziyalılar üzərində 
təsirinin olduğunu ifadə etməkdədir. Türk ziyalısı, Qərbdəki dü-
şüncələri olduğu kimi alıb şərh etmək və tətbiq etməkdən yanay-
dı. Şərq də özünü yaxşı bir şəkildə tanıda bilməmiş və bu işi 
Qərbdəki elm adamlarına təslim etmişdir [7, s.70-72]. Bu onlara 
hadisələri öz istədikləri kimi şərh etmə və qəbul etdirmə imkanı 
vermişdir. Said Halim İslamda şəriət fanatikliyinin olmadığını 
söyləməkdədir. Şəriətdə fanatizm olduğu fikri, müsəlmanlıq de-
yil, xristianlığın özündə olan və bir çox coğrafiyalara yayılan 
inancdır [8, s.413]. İslam aləminin geriləməsinin səbəblərini din-

də deyil, daxildə və xaricdə meydana gələn hərblər, qarışıqlıqlar, 
hökumətin zülm və istibdadı, İslam təriqətlərinin yaydığı xura-
fatlarda axtarmaq lazımdır [9, s. 268]. Çünki geriləmə dövrünə 
qədər İslam aləmi çox böyük əsərlər vermiş, ən yüksək mədəniy-
yət nümunəsi ortaya qoymuşdur. Demək ki, problem dinin özün-
də deyil, onun hökmlərini fərqli şərh edənlərdən qaynaqlanmaq-
dadır. 

Din insanı mənən təmin etməklə birlikdə, ona qalıcı dəyər-
lər verməkdədir. Yəni din insanı mədəniyyətdən daha yaxşı tə-
min etmək xüsusiyyətinə malikdir. Din mahiyyət etibarilə əxlaq, 
estetika və məntiqdən üstündür. Çünki din insanı fəzilətlərin üs-
tünü olan övliyalıq mərtəbəsinə yüksəltmə potensialına malikdir. 
Din ictimai dəyər sistemlərinin faktorları olan iqtisad, elm, gözəl 
və əxlaq dəyərlərinin cəmini özündə əks etdirməkdədir. İslam ic-
timai bir din olduğu üçün yalnız mənəvi deyil, dünyəvi sahə ilə 
də maraqlanmaqdadır. Yəni din yalnız fərdin axirətini deyil, eyni 
zamanda bu dünyada yaxşı bir şəkildə yaşaması və rifaha qovuş-
masını da ehtiva edir. İslam bu xüsusiyyətinə görə dövlətdən ay-
rıla bilməz, onun həyat və idarəsində iştirak edir və nizamlayır. 
Said Halimə görə, dini dövlətdən ayırma tərəfdarı olanlar, bunun 
nəticəsinin İslamı ortadan qaldırmaq olduğunu düşünməməkdə-
dirlər. İslahatlarla birlikdə dini əmrlər, müasir dövrün şərtlərinə 
görə yenidən şərh olunmalıdır [10, s.397]. 

Müasirləşmə prosesində Əhməd Ağaoğlunun dinə mü-
nasibəti. Mədəniyyəti bir həyat tərzi olaraq şərh edən Ə.Ağaoğ-
lu, onu həyatın bütün təcəllilərini, maddi və mənəvi hadisələrin 
hamısını əhatə etdiyini bildirir [11, s.19; 12]. Yəni mədəniyyət 
geyimdən düşüncə tərzinə qədər həyatın bütün proseslərini əhatə 
edir. İnsanların üç mədəniyyət arasında bölündüyünü söyləyən 
mütəfəkkir, bunu Budda-Brahman, Qərb və İslam olaraq təsvir 
edir. Burada ən əhəmiyyətli məsələ üç mədəniyyətdən birinə aid 
olan fərdin rahat bir şəkildə öz mədəniyyət ərazisində istədiyi 
yerə gedə bilməsidir. Fərd beləcə zehniyyət, geyim, həyat tərzi 
olaraq özünü vətənindəki kimi hiss etmiş olur [11, s.19-20]. Bu 
mədəniyyətlərdən biri olan Qərb öz üstünlüyünü digərlərinə qə-
bul etdirmişdir. Ə.Ağaoğlu, bu üstünlüyün qəbul edilməsinin va-
cibliyini vurğulayır. Ona görə məğlubiyyət maddi və mənəvi ola-

raq iki cürdür. Maddi, artıq üç yüz ildir davam edir və buna mi-
sal olaraq son müsəlman Osmanlının belə öz müstəqilliyini qoru-
ya bilməz hala gəlməsini göstərir. Mənəvi məğlubiyyət dedikdə, 
daha çox daxildəki problemləri nəzərdə tutur. Cəmiyyətdə möv-
cud vəziyyətdən xilas olmaq üçün iki yanaşma formalaşmışdır. 
Onlardan biri Qərbə doğru yönəlməyin lazımlılığını istəyərkən, 
digəri ənənəviliyin vacibliyini vurğulayır. Ə.Ağaoğlu da Avropa-
ya yönəlmə tərəfdarı olduğunu bildirir. Ona görə əgər Qərbdən 
üz döndərsək, o zaman yox ola bilərik. Qərb mədəniyyətinin bü-
tünlüklə idxalını düşünən Ə.Ağaoğlu, bir mədəniyyəti mənimsə-
məyin şərtinin onu tam olaraq qəbul etməkdən keçdiyini ifadə 
edir. Yarımçıq alınan mədəniyyətin heç bir faydası ola bilməz. 
Əgər Qərbdə elm və fənn inkişaf edirsə, bu onların yalnız elm 
sahəsindəki müvəffəqiyyəti ilə deyil, bütün təşkilatlarıyla əlaqə-
lidir [11, s.23-24].  

Mədəniyyətin idxalı zamanı, heç şübhəsiz, din məsələsi də 
özünü büruzə verəcəkdir. Ə.Ağaoğluna görə türklər bir neçə dəfə 
din dəyişdirməsinə baxmayaraq, dillərini dəyişdirməmişlər. Ye-
nə də türk olaraq qaldıqları üçün milli şəxsiyyətdə axtarılması la-
zım olan ilk əsas dildir [11, s.25]. Demək ki dil eyni qalacağı 
üçün Qərb mədəniyyətini tamamilə idxal etmək problemli deyil.  

Qərbdə 16 və 17-ci əsrlərdə dinə qarşı mübarizə ilə vicdan 
azadlığının əsası təmin edilmiş, 18-ci əsrdə isə bu mübarizə siya-
si müstəviyə keçilmiş və azadlıq qanunu mənimsənmişdir [13, 
s.41]. Müasirləşmiş Qərbdə əvvəllər din həyatın hər mərhələsinə 
qarışırdı. Qərblilər, maddi və mənəvi həyatın hər tərəfinə hakim 
olan dini öz çərçivəsində saxlamağı bacardılar. Xristianlığın ən 
əhəmiyyətli prinsiplərindən biri olan “İsanın haqqı İsaya, Sezarın 
haqqı Sezara” əsas qəbul edilmişdi. Sonra kilsə bu prinsipi pozdu 
və həyatın hər sahəsinə müdaxilə etməyə başladı. Eyni şey İslam 
üçün də keçərlidir. Quranda daha çox ibadətlə əlaqədar ayələr 
varkən, yalnız müəyyən zaman və müəyyən hadisələrə görə enən 
ayələrin hələ öz təsirini qorumasının səhv olduğu fikrində olan 
Ə.Ağaoğlu, əgər Hz. Məhəmməd hicrətdən əvvəl dünyasını də-
yişsəydi, Quranın yalnız ibadətlə bağlı ayələrdən meydana gələ-
cəyini bildirmişdir [11, s.29-30]. İslam aləmindəki “ruhanilər” 
xristianlıqda edilən şeyləri təkrar etməyə meyil etdilər. Xristian-

lıqda bu problem İncilin hər kəs tərəfindən oxunması və başa dü-
şülməsi ilə həllə qovuşdu. Nəticədə din artıq mənəvi həyatla 
məhdud bir vəziyyətə gətirildi [11, s.33]. Xristianlıqla müqayisə-
də İslam müasir ehtiyacları qarşılamağa, inkişaflara bağlı olaraq 
insanın dünyaya baxışını dəyişdirməyə və həyatın hər sahəsinə 
hakim olmağa uyğun bir dindir.  

Qurandakı dünya işləri ilə əlaqədar enən ayələr maddi sə-
bəblərə görə reallaşmışdır. Biz də onların mənalarını çox yaxşı 
bilmədiyimiz üçün dini, həyatın bütün mərhələsinə daxil etmişik. 
Əsrlərdir elm, fənn, hikmət, fəlsəfə, əxlaq, hüquq və siyasəti 
onunla əlaqədar hesab etmişik. Bu görüş tərzinin xaricinə çıxan-
lar da lənətlənmə və kafir sayılmaqla cəzalandırılmışdır [11, 
s.37]. Geriqalmışlığı dinlə əlaqələndirmək doğru deyil. Dinlər in-
sansız qüdrətdən məhrumdur. Əgər bu vəziyyətdə olmağımızı 
dinlə əlaqələndirsək, o zaman insanın həyatının passiv olduğunu 
qəbul etmək məcburiyyətində qalarıq. Halbuki din inkişaf qanun-
larına uyğun bir şəkildə dəyişməkdədir [14, s.20]. Biz də əgər di-
nin öz sahəsini təyin edər və özümüzü sərbəst olaraq görsək, din 
zərər görmək əvəzinə daha güclənəcəkdir. Yaşadığımız dövrlə 
bizim aramızda təzad meydana gəlmişdir ki, bu təzadı bir an əv-
vəl ortadan qaldırmaq lazımdır [11, s.42]. Bunu etmək üçün də 
dini əmrlərin yenidən izah edilməsinə ehtiyac var. 

Əxlaq anlayışımızda da problemlər olduğunu söyləyən mü-
təfəkkir, əxlaqı xüsusilə qurşaqdan aşağı bölgəyə aid etdiyimizi 
vurğulamışdır. Burada daha çox qadınların əxlaqlı olması proble-
mi özünü büruzə verməkdədir. Kişi pis bir şey etdiyi zaman re-
aksiya verilməzkən, qadın etdiyində ictimai olaraq linçlə qarşı-
qarşıya qala bilər [11, s.43]. Bir mənada fərqli izahlar qadın və 
kişi arasındakı fərqliliyə diqqət çəkərək, kişinin müəyyən dərəcə-
də üstünlüyünü dəstəkləmişdir. Buna qarşılıq, “Nisa” surəsində 
qadın və kişinin eyni maddədən olduğu və ikisinin də Allah qar-
şısında eyni məsuliyyətə sahib olduğu yazılmaqdadır. Bu belə, 
ərəbin mövcud ənənəsinin səhv olduğunu göstərmək üçün kifa-
yətdir. Hətta bəzi hədis və rəvayətlərdə qız uşaqlarının dünyaya 
gəlməsinin ailə üçün xoşbəxtlik verən bir şey olduğu ifadə edil-
məkdədir [14, s.27-28]. Ə.Ağaoğlu, bir mənada hədis və ayələrə 
verilmiş şərhlərin tənqid edilə biləcəyini ön plana çıxarmışdır. 

Mənfi qarşılanan hərəkətlər, cinsindən aslı olmadan dəyər-
ləndirilməlidir. Əxlaqi dəyərlərin müəyyən çərçivədə saxlanıl-
ması qorxaqlıq, fırıldaqçılıq, yalan və xəyanət kimi məsələlərin 
ikinci plana atılmasına səbəb olmuşdur. Cəmiyyətimiz niyəsə bu 
əxlaqsızlıqları edənlərlə görüşməkdə, dost olmaqdadır. Hətta hə-
min şəxslər varlı olarsa, ona daha çox hörmət edilir [11, s.44]. 
Bu baxımdan, Qərbdən daha əxlaqlı olduğumuzu iddia edənlər 
yanılmışdır. Çünki bizim cəmiyyətdə əxlaq qurşaqdan yuxarı 
çıxmır [11, s.47]. Bu mövzularda da bizim əxlaqlı olduğumuzu 
iddia etmək doğru deyil. 

Əxlaqi inkişafa təsir edən məktəb, din, ailə, ədəbiyyat kimi 
faktorlar var. Fərdin əxlaqının formalaşmasında bu faktorların 
əhəmiyyəti böyükdür. Amma bu faktorlar öz missiyalarını doğru 
yerinə yetirə bilmirlər. Buna nümunə olaraq elm ocağı olan mək-
təbi göstərən Ə.Ağaoğlu, məktəblərdə uşaqlara İslam yaxşı adam 
olmağı istəyir demək yerinə, ona dəstəmaz, fərz, halal, haram ki-
mi təlim keçirildiyini ifadə edir. Beləcə uşaq İslamın gerçək el-
minə sahib olmadan məzun olur. Mütəfəkkir məhz buna görə 
məktəblərdə xüsusilə ayələrin mənalarının da əzbərlədilməsini 
təklif etmişdir. Lakin təklif, dini təhsilin ləğvi kimi başa düşül-
müşdür [11, s.52].  

Mollaların ifadələri, işlətdikləri sözlər xalq tərəfindən başa 
düşülmədiyi halda onları valeh edirdi. Ə.Ağaoğlu özünün belə, 
bir şey başa düşməsə də, onlar kimi danışmaq istədiyini etiraf 
edirdi. Əslində danışıqları türkcə idi, fəqət bir kəlmə də anlamaq 
mümkün deyildi [15, s.30]. Ə.Ağaoğlu dinin yanlış anlaşıldığına 
dair iddiasını qarşılaşdığı bir hadisə ilə də əsaslandırmağa çalış-
mışdır. Bakıda darülmüəllim açıldı və İstanbuldan dərs demək 
üçün müəllimlər çağırıldı. Müəllim Cövdət də məhz gələn müəl-
limlər arasında idi. O açılışda hansı dərslərin tədris ediləcəyinə 
dair məlumat verirdi. Açılışda Hacı Mirzə Əbu Turab da vardı. 
Əbu Turab tanınmış və müridləri üçün də çox dəyərli biri idi. 
Müəllim Cövdət Türk dilinin qrammatikası dərsinin də olacağını 
bildirdiyi vaxt, Əbu Turab etiraz etdi. Onun fikrincə, Ərəb dili-
nin qrammatikasından başqa heç bir dil öyrədilməməli idi. Başqa 
dilin öyrədilməsini kafirlik olaraq qəbul edirdi [16]. Bu da mək-
təblilərin mənalarını bilmədən təhsil aldıqlarını göstərməkdədir. 

Türklərin İslam aləminə yeni bir nəfəs vermək məqsədi 
güddüyünü vurğulayan Ə.Ağaoğlu, mövcud vəziyyətdə bu mis-
siyanı yerinə yetirməkdə çarəsiz qaldığını bildirməkdədir. Bunun 
da ən əsas səbəblərindən biri cəhalətdir. Mütəfəkkirə görə, bu 
xəstəliyə müalicə tapılmazsa, digər müsəlmanlar kimi türklər də 
batacaqdır [17]. Bunun üçün ilk olaraq əxlaqı cinsi münasibətlə 
məhdudlaşdırmamaq lazımlıdır. Çünki bir cəmiyyət yalnız cinsi 
münasibətdən hərəkətlə dəyərləndirilə bilməz. Əxlaqla əlaqədar 
mövzulara yönəlməli və izah etməliyik. Daha yüksək və müsbət 
əxlaq məsələlərini ələ almalıyıq. Sədaqət, vəfa, həmrəylik, şərəf, 
fədakarlıq kimi mövzulara yer vermək lazımdır. Qısaca maddi 
zinalara qarşı olan münasibətimizi, mənəvi zina olan söz, fikir və 
hərəkət zinalarına qarşı da göstərməliyik [11, s.62]. 

Ə.Ağaoğlu türklərin geriləmə səbəblərindən biri olaraq 
“məzhəb fərqliliyini, milli şüurun yoxluğunu və siyasi ayrılıqla-
rı” göstərməkdədir. Ona görə, məzhəb fərqlilikləri ən çox türklə-
rə təsir etməkdədir. Ərəblər və farslar arasında belə fərqliliklər 
olsa da, onlar öz milli şüurlarını unutmamışlar. Türklər isə sözü 
gedən fərqliliklər səbəbindən bir-birlərinə asanca düşmən ola bil-
məkdədirlər [18, s.394]. Müştərək hissiyyatın formalaşması dil 
və din faktorlarının təsiri ilə meydana gəlir. İrq, ədəbiyyat, tarix, 
ənənə kimi faktorlar sonra gəlir [19, s.523]. Din mənəvi rabitə 
kimi ilk zamanlar təsirli olsa da, artıq öz təsirini itirmişdir. Çünki 
din adamları onu müasir dövrlə birlikdə hərəkət etməkdən aciz-
dirlər [13, s.47]. Cəmiyyət olaraq inkişaf lazımdır. Cəmiyyətdə 
birliyin olmasının əhəmiyyətinə toxunan mütəfəkkir, bunu dəs-
təkləyən faktorlar olaraq din, fəlsəfə və ədəbiyyatı göstərir. Di-
nin cəmiyyət üzərindəki təsiri zəifdir. Çünki anlamadan oxunan 
ayələr, moizələr artıq heç kimdə həyəcan oyandırmamaqdadır. 
Dini mövzular xurafat və boş məlumatlarla dolmuşdur [11, s.77]. 
Bunlar da cəmiyyətdəki birliyi təmin etmək gücünə sahib deyil. 

Uşaqlıqda xatırladığı din alimlərinin söhbətlərindən misal-
lar verən mütəfəkkir, beləcə xurafatın xalq üzərində nə qədər tə-
sirli olduğunu ifadə etməyə çalışmışdır. Din adamları əmimin 
evinə yığışar və boş-boş mübahisələr edərdilər. Onların müzakirə 
etdikləri mövzular daha çox “imam qeybi bilirmi? İmamın elmi 
əzəlidirmi? Peyğəmbər meracı cismi ilə, yoxsa ruhu ilə etdi?” ki-

mi suallar ətrafında idi. Din adamları müridlərin gözlərindən 
düşməmək üçün hədis, ayə və rəvayətlərlə öz fikirlərini əsaslan-
dırırdılar. Qızğın mübahisələr sonunda hər tərəf özünün doğru 
olduğunu iddia edərək evi tərk edərdi [15, s.29]. Məhz buna görə 
də mövcud vəziyyətdə qarşılaşılan problemlərin səbəbi olaraq 
yalnız Qərbi görmək  doğru deyil. Nəticədə İslam dünyası öz 
içərisində bölünmüş haldadır. Bu bölünmə də cəmiyyəti zəiflət-
məkdədir. Bəlkə hazırkı vəziyyət edilən günahların bir cəzasıdır 
[20]. Buna baxmayaraq, Ağaoğlu, Quran və şəriətin heç bir za-
man yeniliyə mane olmadığını vurğulamaqdadır. Yeniliyə mane 
olan təbliğatçı şeyx və üləmalar olmuşdur. Onlar şərhləri ilə mü-
səlmanın sivilizasiyaya uyğun gələ bilməyəcəyini ifadə etmişlər 
[14, s.60]. Ağaoğlu İslamla əlaqədar irəli sürdüyü fikirlərdə, di-
nin ilk illərindən hərəkətlə öz düşüncələrini əsaslandırmaqdadır. 
Buna səbəb, xüsusilə xəlifə və məzhəbləşmə kimi dövrünün 
problemlərini göstərməkdir [21, s.43]. 

Nəticə. Dinin cəmiyyət üzərindəki təsirinin hər zaman eti-
barlı olduğu bir toplumda yaşayan mütəfəkkirlər, ictimai məsu-
liyyətləri və səadəti dinlə əlaqələndirərək açıqlamışlar. Qərbdən 
fərqli olaraq, müasirləşmə prosesində İslamın heç bir maneə təş-
kil etmədiyi fikri mənimsənmişdir. Türk ziyalısı yeniliklərin cə-
miyyət tərəfindən qəbul görməsi üçün xalqdan dəstək almaq eh-
tiyacı hiss etmişdir. Bu məqsəd üçün dini görüşlərə müraciət et-
mişdir. Çünki dini əsaslandırma olmadığı zaman xalqın yenilik-
lərə qarşı reaksiyasının müsbət olmayacağını düşünmüşlər. İsla-
mın təhsilə, yeniliyə nə qədər əhəmiyyət verdiyi vurğulanmışdır.  

Ə.Ağaoğlu da dövrünün mütəfəkkirləri kimi dinin cəmiy-
yətdəki əhəmiyyətinə vurğu etmişdir. Dinin xalq üzərindəki müs-
bət təsirlərinin olduğunu qəbul edən mütəfəkkir, beləcə dinin va-
cibliyini ifadə etmişdir. Obyektiv olaraq İslamı dəyərləndirməyə 
çalışaraq geriləmənin dinlə əlaqəsi olmadığını bildirmişdir. Hətta 
xristianlıqla müqayisə edərək İslamın müasirliyə uyğun bir din 
olduğunu ön plana çıxarmışdır. Lakin, müəyyən adamların öz 
mənfəətləri üçün dindən istifadə edərək fərqli izahlar verməsi, 
xalqı səhv istiqamətləndirməsi insanların obyektiv dinə olan mü-
nasibətinə mənfi təsir göstərmişdir. Xüsusilə, xurafat və başa dü-
şülməsi çətin olan ifadələrin yayğınlaşması fərdləri dinin özün-

dən uzaqlaşdırmışdır. Nəticədə xalq müəyyən şəxslərin moizələ-
rindəki izahlarını dinləməyə məcbur olmuşdur. Eyni problem 
elm ocaqlarında da müşahidə edilmişdir. Oxuduğunu başa düş-
məyən məzunların sayı artmışdır. Bu məzunlar cəmiyyət üçün 
faydalı işlər görə bilməyəcək vəziyyətdə olurlar. Dini doğru başa 
düşməmək istər-istəməz əxlaq anlayışına da mənfi təsir etmişdir. 
Xüsusilə, qadın və kişi arasındakı ayrı-seçkiliyin cəmiyyətdə 
mövcudluğu, müasirləşmə prosesinə mənfi təsir göstərmişdir. 
Halbuki, din kişi və qadının bərabər hüquqa sahib olduğunu elan 
etmişdir. Şərhlər sayəsində kişinin üstünlüyü mənimsənilmişdir. 
Ə.Ağaoğlu beləcə geriləmənin səbəblərinin xarici və daxili fak-
torlarını sadalamağa çalışmışdır. Xarici faktorların mövcudluğu-
nu bir mənada təbii qarşılayan mütəfəkkir, daxildəki problemlər-
dən biri olan dini fanatizmi tənqid etmişdir. Məntiqi əsası olma-
yan və ya zəif olan dini izahlardan xilas olmağın əhəmiyyətini 
vurğulamışdır. 

Summary 

 
Religion has always been one of the important factors in Turkish soci-

ety. It has always been difficult for Turkish intellectuals to face the idea of 
religion, which can interfere with almost every aspect of life. In a sense, in-
tellectuals had to confront the people about religion. For this reason, while 
the old system was criticized in the modernization process, intellectuals tried 
to keep religion out of criticism. In order for modernization to be well un-
derstood and adopted by the public, intellectuals had to add religion to every 

stage of life. Along with the religion, morality also has been one of the most 
discussed topics in the Islamic world. In the modernization process, Turkish 
intellectuals tried to legitimize the transformation through religion and mora-
lity. Morality, which is based on religion and accepted as an indissoluble 
part of religion, shows its effect at every stage of society. For this reason, 
thinkers  have given special importance to talk about a religion-based mora-
lity while evaluating it. Ahmet Agaoglu was one of the thinkers who referred 
the subject of religion and morality in that period. The thinker, who reinterp-
reted the place of religion and morality in Turkish society in his works, tried 
to create a different approach. Many thinkers of the period chose a noncom-
mittal approach to religious discussions. Ahmet Agaoglu was more courage-
ous and tried to change the generally accepted approach. The main purpose 
of this study is to substantiate Ahmet Agaoglu's ideas on religion and mora-
lity in terms of history and philosophy. 

Keywords: religion, morality, intellectual, modernization, Turkish so-
ciety 

РЕЛИГИЯ В МИРОВОЗЗРЕНИИ АХМЕДА АГАОГЛУ  

(В ПРОЦЕССЕ ТУРЕЦКОЙ МОДЕРНИЗАЦИИ) 
 

Резюме 
 

Религия всегда была одним из важных факторов в турецком об-
ществе. Турецким интеллектуалам всегда было трудно столкнуться с 
идеей религии, которая может вмешиваться почти во все аспекты жиз-
ни. В некотором смысле интеллектуалы должны были конфронтиро-
вать людей с религией. По этой причине, в то время как старая система 
подвергалась критике в процессе модернизации, интеллектуалы стара-
лись держать религию вне критики. Чтобы модернизация была хорошо 
понята и принята общественностью, интеллектуалы должны были доба-
вить религию на каждый этап жизни. Наряду с религией, мораль также 
была одной из самых обсуждаемых тем в исламском мире. В процессе 
модернизации турецкие интеллектуалы пытались узаконить трансфор-
мацию через религию и мораль. Мораль, основанная на религии и 
принятая как неотъемлемая часть религии, проявляет свое действие на 
каждой стадии общества. По этой причине интеллектуалы придавали 
особое значение разговору о морали, основанной на религии, при ее 
оценке. Ахмед Агаоглу был одним из мыслителей, обращавшихся в тот 
период к теме религии и морали. Мыслитель, переосмысливший в сво-
их произведениях место религии и морали в тюркском обществе, пы-
тался создать иной подход. Многие интеллектуалы того периода выб-
рали уклончивый подход к религиозным дискуссиям. Ахмед Агаоглу 

был смелее и пытался изменить общепринятый подход. Основной 
целью данного исследования является обоснование идей Ахмеда Агаог-
лу о религии и морали с точки зрения истории и философии. 

Ключевые слова: религия, мораль, интеллектуал, модернизация, 
турецкое общество 

 
 
 




